
X. Sed ubi labōre atque iūstitiā rēs pūblica crēvit, rēgēs magnī bellō domitī, nātiōnēs ferae et 

populī ingentēs vī subāctī, Carthāgō aemula imperī Rōmānī ab stirpe interiit, cūncta maria 

terraeque patēbant, saevīre fortūna ac miscēre omnia coepit. 2. quī labōrēs, perīcula, dubiās 

atque asperās rēs facile tolerāverant, iīs ōtium dīvitiaeque, optanda aliās, onerī miseriaeque 

fuēre. 3. igitur prīmō pecūniae, deinde imperī cupīdō crēvit: ea quasi māteriēs omnium 

malōrum fuēre. namque avāritia fidem probitātem cēterāsque artīs bonās subvortit; 4. prō hīs 

superbiam, crūdēlitātem, deōs neglegere, omnia vēnālia habēre ēdocuit. 5. ambitiō multōs 

mortālīs falsōs fierī subēgit, aliud clausum in pectore aliud in linguā prōmptum habēre, 

amīcitiās inimīcitiāsque nōn ex rē sed ex commode aestumāre, magisque voltum quam 

ingenium bonum habēre. 6. haec prīmō paulātim crēscere, interdum vindicārī; post ubi contāgiō 

quasi pestilentia invāsit, cīvitās inmūtāta, imperium ex iūstissumō atque optumō crūdēle 

intolerandumque factum. 
 


